
Болгар турында уйланулар…

(музейда үткәрелә торган әдәби-тарихи кичә)

Яр Чаллы шәһәренең 

А.С.Пушкин исемендәге 78нче лицейның 

югары категорияле 

татар теле һәм әдәбияты укытучысы 

Мәгъдәнова Әлфия Сәрвәр кызы
Музейда экспонатлар белән җиһазландырылган Болгар җиренә багышланган бүлек – шкаф, анда Болгар күренеше, рәсемнәр, ташлар, чүлмәк ватыклары, стендлар… Уртада өстәл, анда төрле газета-журналлар, Болгар җиренә багышланган китаплар, «Болгарга – сәяхәт» стенды.

Кичә ике алып баручының изге Туган җир турында уйланулары белән башланып китә.

Музыка яңгырый. Ул – Виталий Агапов музыкасы, Мирһади Разов сүзләренә язылган «Болгар илем» җыры. Аны яшь җырчы Дәниф Шәрәфетдинов башкара.

1нче алып баручы.
Күңел ярсый. Уйларымнан алда 

Чаба минем яшьлек хыялым.

Бабайларның изге туфрагында

Сәҗдә кылып үтсен бу ялым дип,

Гомерем буе шулай уйладым.
2нче алып баручы.
Җир астынннан сыкрап чыга төсле

Ташны ертып еллар авазы.

Кайтавазы булып ишетелә күк

Болгар җыры, Болгар авазы.

Мәчеткә йөрүче бер бала тарафыннан азан әйтелә.
1нче алып баручы Болгар дәүләтенен төзелүе турында сөйли.

Моннан мең еллар элек, IX-X гасырларда Идел буенда Болгар дәүләте төзелә. Ул безнең борынгы бабаларыбызның дәүләте. Болгар дәүләтенә бик күп җирләрдән галимнәр, сәяхәтчеләр килгәннәр. Алар мондагы сәяхәтләре турында язып калдырганнар, аларның кайберләре безнең көннәргә кадәр килеп җиткән. Ә хәзер Болгар дәүләтенең килеп чыгуы турында риваятьләр тыңлап үтик.
1нче укучы Рабига күле турында риваять сөйли (тексты артта бирелә).
2нче укучы.

Калган бары, Болгар, чал манараң…

Риваятьләр синең турында.
Туйбикәң дә, Рабигаң да юк бит

Габдрахман да изге урында.

3нче укучы «Зур гәүдәле кеше», 4нче укучы «Зәм-зәм коесы» һ.б. риваятьләрне сөйлиләр (әһәмиятле дип саналган риваятьләр сайлап алына).

2нче алып баручы.

Кемнәр соң алар болгарлар? Аларның килеп чыгышы, яшәү рәвеше ничек булган? Болгар дәүләте ничек зур һәм ныклы дәүләткә әверелгән соң?

5нче һәм 6нчы укучылар Болгар дәүләте турында сөйлиләр.(барлык сөйләүләрнең дә эчтәлекләре ахырдан бирелгән).
7нче укучы Болгар дәүләтенең килере турында сөйли.

8нче укучы Болгар шәһәрләре турында сөйли.

1нче алып баручы.

Иген иккән, һөнәрчелек иткән

Болгар халкы элек-электән.

Сәүдәгәрләр Шәрык, Европада

Илләр белән тоткан элемтә.

9нчы укучы болгарлыларның шөгыльләре турында сөйли.
10нчы укучы әдәбият, мәгариф һәм гыйлем турында сөйли.

2нче алып баручы.

Мәктәп-мәдрәсәле, укымышлы бабаларыбыз җыр-бәет, дастаннар иҗат итәргә дә оста булган. Мәшһүр болгар-татар шагыйре Кол Гали XIII йөз башында иҗат иткән гүзәл «Кыйссаи Йосыф» дастаны менә сигез йөз елга якын халкыбызның рухи дөньясына нур һәм ямь биреп торган иң асыл әдәби җәүһәрләрдән санала.
«Кыйссаи Йосыф» дастаныннан өзек тыңлана.

1нче алып баручы.

Шәһри Болгар урта гасырларда

Чәчәк аткан, данга күмелгән.

Тырыш халкын күн читектән күреп, 

Добрыня да аннан сүрелгән.

11нче укучы Болгарда һөнәрчелек һәм сәнгать турында сөйли.
12нче укучы Болгар дәүләтенең җимерелүе турында сөйли. Соңыннан манара турында бәет тыңлана ( пластинкада язылган, аны Гөлзада Сафиуллина башкара).

 2нче алып баручы.
Барысы да мең ел элеккедәй,

Ай-кояшы, зәңгәр күге дә…

Бөек илдән чүлмәк ватыклары

Бүләк булып калган бүгенгә.

1нче алып баручы.
Бөтен нәрсә монда якын миңа

Әйтерсең мин әнкәм куенында.

Бөтен нәрсә монда Болгарымның

Оныклары кебек тоела.

2нче алып баручы.
Хәрабәләр, ташлар арасында
Башын иеп тора кылганнар…

Бабайларның сүзен сөйләр өчен

Тик кылганнар гына калганнар.
1нче алып баручы.
Тәүге сәяхәтем-хыялдагы 

Чаллы белән Болгар арасы.

Ара ерак. Уйларыма чумып,

Рәхәтләнеп кенә барасы ла,

Никтер әрни йөрәк ярасы.

Болгарга сәяхәт ясаган бер укучы экспонатларга күрсәтеп чыгыш ясый.

2нче алып баручы.

Безнең өчен бу бит изге туфрак,
Тамырыбыз моннан таралган.

Зират кылыйк борынгылар өчен, 

Милләтебез монда яралган,

Һәрбер нәсел үзенә җан алган.

1нче алып баручы.

Нинди матур безнең Болгар җире,
Нинди иркен аның кырлары.

Кырларында, Тургай җырларында

Ишетәм күк Болгар җырларын.

2нче алып баручы.

Басып торам изге җир өстендә
Үткәннәргә илтә уйларым.
Ишетәм күк Болгар көйләренә

Бии төсле Болгар кызлары.

Болгар кызлары биюе башкарыла.

1нче алып баручы.

Аваз салыйк бөтен җир шарына
Ишетелсен безнең сүзебез.

Бабайларның изге туфрагына

Чакырабыз сезне хаҗ кылырга,} 2се бергә әйтәләр
Чал Болгарга, дуслар, килегез!

Барысы бергә: 
Чал Болгарга, дуслар, килегез!
«Болгар илем» җырының дәвамы тыңлана.

Чыгышлар

1. Рабига күле турында риваять.
Болгар дәүләтенә, әлбәттә, кызыгып караучылар күп булды. Алар арасында Аксак Тимер дә бар иде. Шул дошман чирүе Болгарны камап алды. Болгарлылар соңгы тамчы каннарына чаклы аяусыз сугыштылар, әмма көчләр тигез түгел иде. Хан үзе дә Таш пулатка кереп бикләнде һәм дөнья белән хушлашты. Ә Аксак Тимер әмерен җибәрде:
- Хан кызы Рабиганы миңа тотып бирсәгез, мин сезне азат итәрмен,- диде. Рабига Аксак Тимердән ике шәп кенә ат сорап алып, ике абыйсын озатты.

- Барыгыз, абыйларым, җыегыз халыкны, дөмектерегез шушы Аксак Тимерне,- диде. Абыйлары киткәч, ул Таш пулат түбәсенә менде дә шәһәргә карады: барысы да ут эчендә, барысы да беткән, дошман аның да намусын пычрата алмас һәм ул ут эченә ташланды. Ләкин үлеп җитә алмады, Аксак Тимер аны терелтергә теләп шундагы күл янына алып барды, ә Рабига су эченә кереп китте дә күздән югалды, сөйгән ярына мәңгегә тугрылыклы булып калды. Ә исеме аның күлдә калды, ә күл хәзергә чаклы Рабига күле дип атала.
2.
Болгар дәүләте.
Финнар арасына, урманлык җирләргә килеп утырган болгарлар дәүләт төзегәннәр. Дәүләтнең башында хан торган, ул финнарны үзенә буйсындырган төрек кабиләсенең патшасы булган. Җирле фин кабиләләренең үз ханнары булса да, алар барысы да Болгар ханына буйсынганнар. Болгар ханы урамда йөргәндә, халык башыннан бүреген салып, аңа хөрмәт күрсәтә торган булган.
3. Болгар дәүләтенең килере.

Болгар дәүләтенең килере сәүдә кылучыларның малыннан алынган пошлина булган. Алар үз байлыкларының уннан бер өлешен дәүләткә бирә торган булганнар. Ә ашлык чәчүчеләрнең игененнән салым алынмаган. Халык хөкүмәткә һәрбер йорттан бер үгез тиресе, ә өйләнүче кеше бер ат биргән.
4.
Шәһәрләре.

Болгар ханы шәһәрдә торган. Болгарларның төп өлеше хәзерге Казаннан ерак түгел Спас, Лаеш, Чистай кантоннарында булган. Ә Спас кантонында «Болгар» исемле шәһәр булган, аннан башка Суар, Биләр, Кашан, Кирмәнчек, Ашлы, Җүкәтау исемле шәһәрләр булуы билгеле. Алар шактый зур булалар, халкы 10000нән дә артып киткәннәре дә булган, елга буена урнашканнар, тирә-ягы тирән чокыр белән әйләндереп алынган. Чокырның эчке ягыннан калын имән бүрәнәдән салынган койма белән әйләндерелгән. Таш мунчалар, читтән шәһәргә килә торган су юллары – водопроводлар ясалган.
5.
Болгарлыларның шөгыльләре.

Болгарлар, кыш үтеп җәй җиткәч, шәһәрләрдән авыл җирләренә кырга чыгып китеп, иген чәчәләр иде. Ат, сыер, сарык асрап яшиләр. Бакчаларыннан бигрәк тә алма бакчалары үстерергә яраталар иде. Аларның игеннәре шулкадәр күп буладыр иде ки, күп мәртәбәләр Росиягә ашлык биреп, аларны ач үлемнән котылдыралар иде. Мәсәлән, Болгар ханы рус князе Юрийга 30 баржа икмәк биреп, ачлыктан саклап калганы билгеле. Болгарлар сәүдә эше белән дә бик яратып шөгыльләнгәннәр. Алар төрле җәнлек тиреләре, балавыз, балык, бал, мамонт һәм морж тешләре, күн, металл белән сәүдә иткәннәр, шулай ук уклар, бүрекләр, кылычлар, алтын-көмеш бизәнү әйберләре дә сатканнар.
6. 
Һөнәр һәм сәнгать.
Болгарда тормыш өчен кирәкле әйберләр үзләрендә эшләнә иде. Аларда кәҗә тиресеннән күн ясау алга киткән, хәтта ул тире «Болгар тиресе» исеме белән Европада да мәгълүм иде. Аннан читек дә эшләгәннәр, шуның өчен русларның бер мәшһүр князе болгарларны читекче халык, ә үзләрен чабаталы халык дип атаган. Шулай ук агачтан савыт-саба, балчыктан матур  бизәкләп чүлмәкләр эшлиләр. Болгарлар тимердән, бакырдан төрле әйберләр эшлиләр, акча сугалар. Ә алтын-көмештән бизәнү әйберләре, савытлар эшлиләр. Болгарларның архитектура, төзелеш эше дә бик алга киткән, аларга хәтта Россия шәһәрләреннән дә килеп, зур биналар салганда осталарны чакырып алып китәләр иде.
7. Болгарда булган укучы сөйләве.

Менә берничә ел инде бертуган Кашаповлар Бөек Болгар җиренә сәяхәт оештыралар. Миңа да бу изге җирләрне  күрергә туры килде. Алдыбызда Болгар хәрабәләре: Кече Манара, Таш пулат, хан төрбәсе, Җәмигъ мәчете. Алар бизәкле коймалар белән әйләндереп алынган. Ташлар серле. Ташлар дәшмиләр… Һәм без дә истәлек итеп үз музеебызга ташлар алып кайттык. Изге Болгар җирләрендә үзенең музее да урнашкан. Без бу музейга кергәч, үзебезне борчыган сорауларга җавап табабыз, истәлекле китаплар, значоклар алып калырга тырышабыз. Безгә Бөек Болгар чорындагы тормыш янәшәдә генә кебек тоела.
Уйлар…уйлар… Нинди җитез сез! Без уйларыбыздан арынып, автобуска таба атладык. Моңсу ташлар безне озатып калды.
